
Y Bwystfil Bach Od

Gorwedd yn fy ngwely clyd
a finnau’n teimlo’n gysglyd.
Cyn cau fy llygaid yn dynn
gwelaf lygaid yn edrych yn syn.

O fy mlaen daw bwystfil bach od
i sefyll yng nghanol y cysgod.
Roedd yn crynu fel deilen
yn edrych fel malwoden
a’i ben yn debyg i golomen.

Roedd ei gorff yn lwmpiau
a’i groen yn enfys o liwiau.
Roedd ei drwyn  yn bigog
a’i gorff yn symud yn fywiog.

Roedd yn arogli fel bîns
ac roedd yn taflu fferins.
Codais o’r gwely i nol y da-da,
ond gwenodd yn slei a dweud ta-ta.

Agorodd ei geg led y pen
a neidio’n uchel ar fy mhen.
Â’i ddannedd miniog yn cau amdanaf
roeddwn i’n dechrau ofni’n gwaethaf.

Ond cyn iddo fy mwyta i gyd,
deffrais yn fy ngwely clyd.
Ar fy mhen oedd Jos y ci,
yn gwenu’n braf arnaf i.

Dwi’m yn gwybod eto...

Breuddwyd y Bocsiwr

Rwy’n cerdded mewn i’r cylch i baffio,
Dwi’n nerfus - dydi hyn ddim yn apelio.
Mae fy mhen yn troelli go iawn
ond dwi’n gwybod bod gen i’r ddawn.

Mae’r ymarfer yn teimlo werth o nawr -
codi i fynd fyny mynydd ar doriad y wawr.
Fy wyneb yn gwaedu ar ôl paffio cawr
Burpees a “sit ups” tan bo fi’n cysgu ar lawr.

Mae’r rownd gynta’n cychwyn.
Mae’r boi ‘ma’n fy nychryn.
Mae o’n taflu bwledi
a mae fy nghoesau fel jeli.

Dwi’n dechrau ei guro,
pob dwrn yn ei flino.
Dwi’n mynd amdano
a dwi’n dal i ddal arno.

Dwi’n ei ddilyn rownd y cylch fel cysgod,
mae’r boen sydd ar y ffordd yn anorfod.
Dwi’n ei daro dro ar ôl tro
ond mae’n anodd ei guro.

Yn sydyn, mae fy nwrn yn cysylltu
ac mae’r dorf yn dechrau cynhyrfu.
Mae’n disgyn i’r llawr,
Dwi’n teimlo fel cawr.
Belt y pencampwr o amgylch fy nghanol
yn ddiweddglo campus i ornest syfrdanol.

